
 
             La Baselgia catolica 
 
Baselgia ti sontga, sin greppa fundada, 
Ti vegnas da tuttas naziuns admirada. 
Pertut sin la tiara ti dumbras fideivels, 
Tiu buordi ei levs e tiu giuv emperneivels. 
De tuts has quitau sco la megliera mumma, 
Nies cor da carezia per tei seconsuma. 
Niessegner cun tei en ils tempels resida,  
El sez tei diregia, tei meina, tei gida, 
Ornescha tei ch’eis sia spusa vengonza 
Cun tutta bellezi’e verdad e pussonza. 
Pren mira, las clavs dil parvis ti possedas, 
Ti arvas il tschiel, ti per tuts intercedas; 
Malsognas, pissiuns ed anguoschas funestas 
Naven ti spurentas cun forzas celestas. 
Al pauper puccont che snueivel endira 
Conderschas ti pasch e confiert e ventira. 
A biars inimitgs ti stos aunc dar battaglia, 
springida da saung ei savens la miraglia. 
Mo ti la victoria remportas adina: 
En mintga combat vas cun forza divina. 
Perquei igl uffiern tei envan persequeta, 
El sgrezia beinduras ils dents dalla gretta; 
Mo mai po el far a ti plagas mortalas, 
Ti sfraccas afuns las legiuns infernalas. 

